
ROIS
Comunidade titular: Lugares de Contimunde, Covela e Rois 
(S. Mamede de Rois, Rois)
Forma xurídica: MVMC
Superficie: 37,9  ha
N.º de comuneiras/os: 31 (16 mulleres e 15 homes)
N.º mulleres no órgano de goberno: 3 de 5

Bosque de ribeira no 
río Rois ao seu paso 

polas Penicies

Acción de voluntariado coas Brigadas deseucaliptizadoras nas Penicias

Síntese histórica

A veciñanza de Contimunde, 
Covela e Rois pagaba foros ao 
Conde de San Xoán (señor do 
Pazo de Antequeira, na veciña 
parroquia de Oín), ao Conde de 
Maseda e Convento de Santa 
Clara, en Santiago. Parte do te-
rritorio veciñal foi incorporado 
a dúas devesas reais para a ex-
tracción de madeira de carballo 
para a Armada, e poxadas xa 
no s. XIX (aínda se conservan 
algúns dos marcos orixinais). 

Na Clasificación de Montes Pú-
blicos de 1859 o monte de Rois, 
Covela e Contimunde aparece 
referido cunha cabida de 8,8 
ha de toxeira e queirogal. Logo 
do período de control estatal, a 
clasificación como monte ve-
ciñal foi instada de oficio polo 
Concello de Rois, recoñecéndo-
se en 1976. A diferenza doutros 
montes da contorna, o de Rois 
non mantivo convenio de xes-
tión pública coa administración.

Escaravello Carabus galicianus 
(Siga)

Merlo rieiro (Cinclus cinclus) 
[ThKraft]

CONTEXTO
Situación

O monte ocupa a ladeira norte 
do val que forma o río Rois (ou 
rego dos Muíños de Buxán), no 
límite entre os contrafortes do 
Barbanza (Monte do Treito) e o 
val do río Sar, do que é tributa-
rio. Trátase dun val encaixado 
de pendentes moi pronuncia-
das, particularmente na zona 
das Penicias, comprendidas en-
tre os 55 m a nivel do río até os 
209 m do Monte Pedrouzo e con 
pendentes superiores ao 35 %. O 
monte é titularidade dos lugares 
de Contimunde, Covela e Rois, 
todos eles da parroquia de S. 
Mamede de Rois, tendo outros 
lugares da parroquia montes 
veciñais de seu. O monte está 
a apenas 1 km da cabeceira 
municipal (Samil), a 5 km de 
Padrón e a 20 km de Santia-
go de Compostela. A partir de 
2012 prodúcese unha reorien-
tación da xestión apostando 
pola eliminación do eucalipto 
e a conservación e ampliación 
das masas de frondosas.



VALORES DE  
CONSERVACIÓN
O monte veciñal encóntrase a 
4 km do río Sar, que forma par-
te do LIC Sistema fluvial Ulla 
– Deza (Rede Natura 2000) 
e o río Rois está incluído nas 
unidades ambientais do Plan 
Director da Rede Natura 2000. 
Nas Penicias e brañas priva-
das situadas a carón do río 
existe un amplo bosque de ri-
beira (91E0*) en bo estado de 
conservación e especial abun-
dancia de numerosas especies 
de fieitos e fauna piscícola, con 
presenza constatada de en-
demismos vulnerábeis como 
o escaravello Carabus gali-
cianus.

A zona máis alta do monte (As 
Laxes de Campelo, Os Curros, 
O Gandarón) está dominada 
por unha carballeira consoli-
dada (9230) con zonas mixtas 
con piñeiro (Pinus pinaster), 
representando unhas 20 ha. 
Unha parte desta zona contou 
cun aproveitamento de porco 
en extensivo entre 2016-2019. 
Ao oeste (Aciveiros), 5 ha de 
piñeiros foron substituídas 
en 2017 por un souto (9260), 
mentres que nos últimos anos 

O monte encóntrase co río Rois nas Veighiñas

Traballos de silvicultura de frodosas no Ghandarón

eliminouse o eucalipto noutras 
7 ha das encostas das Penicias 
mediante cortas e accións de 
machaque de rebentos con 
voluntariado, establecendo 
unha continuidade e conecti-
vidade entre as masas de fron-
dosas da zona alta co bosque 
de ribeira.

O monte de Rois conserva 
unha rica tradición oral. Entre 
outras lendas, destaca o mito 
fundacional da parroquia, se-
gundo o cal San Mamede tería 
sido enterrado nas Penicias, 
ao pé dunha fonte con dous 
canos de bronce á que se atri-
buían propiedades curativas. 
De feito, a antiga igrexa par-
roquial (hoxe desaparecida) 
estaba situada nesta zona, 
na parte baixa e ao pé do río,  
onde se localizaron algunhas 
pedras de cantaría e restos de 
tellas (a igrexa actual foi cons-
truída no s. XVIII). San Mame-
de asóciase frecuentemente á 
cristianización de lugares vin-
culados a deidades masculi-
nas adolescentes da natureza. 
Ao pé do río Rois consérvanse 
varios muíños coas súas can-
les, así como algún dos marcos 
da antiga real devesa.



Visita didáctica ás parcelas con porco celta

BOAS PRÁCTICAS
Recuperación e consolidación 
do bosque autóctono

En 2017 a comunidade inicia un 
proceso orientado á consolida-
ción e recuperación do bosque 
autóctono, buscando xerar unha 
conectividade entre hábitats me-
diante a eliminación progresiva 
das masas de eucalipto. Nunha 
primeira fase, eliminouse un pi-
ñeiral de 5 ha na zona do Rechán, 
plantáronse 600 castiñeiros e 
permitiuse a rexeneración natu-
ral de carballo entre filas. Neste 
mesmo período elimináronse pés 
e manchas illadas de eucalipto en 
distintas partes do monte.

En 2022 a comunidade aprobou 
un proxecto de ordenación fo-
restal no que a maior parte da 
superficie (25 ha) se adscribe a 
dous cuarteis protectores des-
tinados á conservación de ma-
sas de frondosas, ao que hai 
que acrecentar 4,5 ha de redes 
de faixas. O proxecto tamén con-
templaba a eliminación completa 
das 4 ha restantes de eucalipto.

En 2024 realizouse unha última 
corta de eucalipto nas zonas das 
Penicias de máis difícil acceso, 
mantendo os carballos existentes 
e plantando 800 árbores frondo-

sas (cerdeiras, castiñeiros, faias, 
érbedos, freixos, capudres, abe-
leiras, bidueiros e ameneiros) co 
apoio da Deputación da Coruña. 
A comunidade tamén realizou 
convocatorias de voluntariado 
ambiental (xunto coas Brigadas 
deseucaliptizadoras) para eli-
minar os rebrotes e descascar 
os eucaliptos nas zonas de gran 
pendente.

Silvopastoreo con porco celta 
en extensivo

Aproveitando a existencia de zo-
nas extensas de carballeira, en 
2016 a comunidade chegou a un 
acordo co Centro de Investiga-
ción Forestal de Lourizán para 
introducir unha piarada de por-
co celta en réxime extensivo. O 
proxecto “Sustentabilidade de sis-
temas silvo-pastorais de frondo-
sas caducifolias iberoatlánticas 
con razas autóctonas de porco 
en réxime extensivo” permitiu a 
instalación de varios peches na 
carballeira de Aciveiros e An-
traghuas xunto con distintas in-
fraestruturas de manexo. Tanto 
a xestión como o aproveitamento 
foron realizadas de xeito volun-
tario polas integrantes da comu-
nidade até o ano 2019, cando se 
deixou o proxecto por dificultades 
organizativas.

Roteiro fluvial

En 2018 habilitouse por parte 
do concello o roteiro das Pe-
nicias, un itinerario circular de 
9 km que parte e remata na 
igrexa de San Mamede de Rois. 
O roteiro transcorre a carón do 
río Rois, nunha das zonas de 
bosque de ribeira mellor con-
servadas da contorna. Pasa 

polas proximidades da localiza-
ción da antiga igrexa e campa-
nario parroquiais (na Volta do 
Campanario) e atravesa a an-
tiga devesa real, sendo visíbeis 
algúns dos seus marcos. Tamén 
destacan as levadas de antigos 
muíños e pequenas fervenzas 
formadas polos regueiros que 
baixan polas Penicias.

Repobación con frondosas no antigo eucaliptal das Penicias

Roteiro das Penicias ao seu paso polo monte veciñal de Rois

Porcos celtas 
nunha carballeira 
de Rois

Razas autóctonas

As razas autóctonas de gando 
son parte da diversidade bio-
lóxica, representando varieda-
des xenéticas ben adaptadas 
aos ecosistemas locais. Boa 
parte destas razas están con-
sideradas en perigo de extin-
ción, ao teren poboacións moi 
reducidas pola presión comer-
cial que primou determinadas 

características. Non obstante, 
as razas autóctonas de gando 
son frecuentemente as mellor 
adaptadas para o pastoreo ex-
tensivo e en réxime de (semi)
liberdade. Entre estas razas 
atopamos: cachenas, caldelá, 
frieiresa, limiá e vianesa (bovi-
no); cabalo de pura raza galega; 
cabra galega e ovella galega; e 
o porco celta.

